
sungguhpun agama Islam itu menganjurkan permesyuaratan

dan perundingan tetapi dasar permesyuaratan Islam

tidak kepada undi (mengikut suara lebih). Ia didasarkan

kepada keputusan yang membawa kepada manfaat sedang di dalam

bahagian-bahagian yang tertentu mengenai hal-hal yang telah ada ketentuannya

dan binaannya tidak boleh diambil daripada pendapat suara

yang terbanyak tetapi hendaklah diambil daripada kebersihan atau

pengertian keahlian di dalam sesuatu perkara yang dibina itu.

Padahal di dalam dasar-dasar demokrasi sekarang suara

lebih telah boleh mengambil sesuatu keputusan dan suara

dua pertiga telah dapat menetapkan sesuatu untuk mengubah

sesuatu dasar.

 Agama Islam juga bukan dibina di atas dasar kebangsaan.

Islam menghapuskan di dalam dasarnya dasar-dasar yang bersifat

kebangsaan itu. Kalau dasar-dasar kebangsaan dibina ertinya

tiap-tiap sesuatu bangsa itulah sahaja yang berhak di atas

negerinya sendiri – bangsa itulah sahaja yang dipertuan.

Sungguhpun Islam membenarkan adanya bersuku-suku dan

berkaum-kaum, tetapi bersuku-suku dan berkaum-kaum itu tidaklah

bermakna ia mesti ditegakkan dan terus dipertahankan.

Agama Islam hanyalah mengutamakan persaudaraan di antara

satu dengan lain dengan taraf yang sama dan tidak ada

perbezaan bahkan ia dibina di atas suatu dasar

persamaan dan berkasih sayang serta tolong-menolong dan 

bantu-membantu.

 Dengan keterangan-keterangan yang tersebut ini semoga dapatlah

kiranya sekalian ikhwān al-Muslimīn, terutamanya orang-orang

awamnya, mendapat panduan supaya jangan kita lekas

terpengaruh kepada perkataan-perkataan manis untuk memikat kita.

Kita wajib berjaga dan berkawal dengan cermat dan

wajib berpegang kepada dasar-dasar agama kita. Janganlah hendaknya

kita jadi pengikut-pengikut buta! Orang katakan bahawa agama

Islam itu agama demokrasi maka kita pun mengatakan

begitu dan lalu dijadikan alat dengan tidak usul periksa.

Demikian juga apabila disebut bahawa agama Islam tidak

bertentang dengan dasar Sosialis lalu kita pun mengikut

padahal dasar Islam adalah bertentang dengan dasar

Sosialis itu. Demikian juga kalau orang sebut

bahawa agama Islam adalah agama kebangsaan padahal terang-terang

Rasulullah menegah kita mengagungkan atau mendasarkan

perjuangan kita kepada dasar kebangsaan itu.

 Dasar perjuangan Islam yang sebenar ialah mendasarkan

perjuangannya kepada tauhid dan berjihad pada jalan Allah

dengan harta dan diri kalau perlu dengan darahnya, untuk

menegakkan kalimah Tuhan itu. Ia menyuruh berbuat kebaikan

dan menegah daripada kejahatan. Ia menggalakkan persaudaraan

dan berkasih sayang kepada tiap-tiap manusia. Dasar inilah

yang disampaikan oleh Allah kepada Muḥammad ṣallā Allāhu ‘alaiyhi wa sallam

supaya disampaikan olehnya kepada seluruh manusia. Dasar

inilah yang disebut oleh Tuhan sebagai menyatakan tugas yang

dibawa oleh Nabi Muḥammad (S.A.W.) dengan firmannya :

Muḥammadun rasūlu Allāhi wa alladhīna ma‘ahū ashiddā’u ‘alā al-kuffāri

ruḥamā’u baynahum tarāhum rukkā‘an sujjadan yabtaghūna faḍlan mina Allāhi

wa riḍwānā.

 Ertinya : “Muḥammad itu Rasul (Pesuruh) Allah, dan

orang-orang yang beserta dengannya keras (tegas) terhadap

orang-orang kafir, (dan) berkasih-sayang di antara mereka

sesama sendiri (sesama Muslimin), engkau lihat mereka

rukuk dan sujud, mencari keredaan daripada Allah.”

 Umat Muslimin insaflah! Berhati-hatilah kita supaya

jangan mudah terikut-ikut kepada acuman-acuman atau dalih-dalih orang

untuk menjadikan kita alat untuk dijadikan tangga

loncatan mereka. Insaflah!

Sekali Lagi Jamiyyah

 Di dalam keluaran yang lalu, kita telah menyatakan rasa

dukacita  kita terhadap kepada Jamʿiyyah  al-Da‘wah al-Islamiyyah

Singapura atas dasarnya tidak membenarkan PAS untuk

menggunakan tempatnya mengadakan mesyuarat am kaum Muslimin 

untuk mengkaji Rang Undang-undang Pertadbiran Hukum Islam

1960 dengan alasan bahawa rumah Jamiyyah tidak boleh

digunakan oleh badan-badan politik.

 Tetapi pada 16 haribulan April 1961 di rumah

Jamiyyah itu sebuah parti politik yang terkenal, Parti

Rakyat, yang ahli-ahlinya bukannya sahaja terdiri daripada orang-orang

Islam tetapi juga orang-orang lain bangsa telah menggunakan

tempat rumah Jamiyyah kerana mesyuarat mereka dan di hadapan

Jamiyyah terpampang simbol pertubuhan itu.

 Dengan adanya kejadian ini tentulah menghairankan. Apakah

kerana PAS parti Islam dan sesama Islam dipandang

tidak menyenangkan sedang parti siasah lain tidak mengapa?

 Kita berharap anggota-anggota Jamiyyah akan menyiasat

perkara ini. Ini sudah tentu bukan dasar Jamiyyah tetapi ini 

adalah terbitnya daripada perasaan sentimen beberapa anggota

Jamiyyah yang bakal merosakkan dan menurunkan pandangan umat

Islam ke atas Jamiyyah sebagai sebuah pertubuhan yang

berdasarkan seruan keagamaan itu.

Rang Undang-undang Pertadbiran Hukum Islam Tahun 1960

Rang Undang-undang yang tersebut ini telah pun banyak kita

siarkan di dalam majalah ini meminta perhatian orang ramai,

Pada tiap-tiap tahun, beribu-ribu umat Islam di Tanah Melayu belayar ke Tanah Suci Makkah al-mukarramah, untuk menunaikan

fardu Haji. Gambar menunjukkan Duli Yang Maha Mulia Sultan Selangor sedang mengucapkan selamat belayar kepada jemaah

haji tatkala kapal “Kuala Lumpur” singgah di Kuala Klang baharu-baharu ini.


